Канон святой

 великомученице Варваре
Память празднуем 4 (17) декабря

Глас 2-й

Песнь 1

Ирмос: Во глубине постла иногда фараонитское всевоинство преоруженная сила; воплощшееся же Слово всезлобный грех потребило есть: препрославленный Господь, славно бо прославися.

Припев: Святая великомученице Варваро, моли Бога о нас.

О Троице пребожественная честная! Яже паче ума дарование Твоим рабом подающи, светоносную вдохни мрачному моему уму лучу, Твою похвалити мученицу Варвару приснопамятную (Дважды).

Святая великомученице Варваро, моли Бога о нас.

Похвалений всяк предел воистинну превзыде, Твоих мученик слава, Человеколюбче; но, еже от веры по силе прием хваление, возниспосли, Владыко, богатно воздаяние.

Слава: От терноваго корене израсте шипок краснейший, Церковь Христову облаговонстви; и червлением страдания обагрившися кровию славная Варвара, юже достойно воспоем.

И ныне: Превышши явилася еси Чистая, всякия твари, видимыя же и невидимыя, Приснодево: Зиждителя бо родила еси, якоже благоволи воплотитися во утробе Твоей. Егоже со дерзновением моли спасти поющия Тя.

Песнь 3

Ирмос: Процвела есть пустыня, яко крин, Господи, языческая неплодящая церковь, пришествием Твоим, в нейже утвердися мое сердце.

Святая великомученице Варваро, моли Бога о нас.

Уязвляема любовию Твоею, яко Жениховою, Владыко, неодержным стремлением страстотерпица Варвара все отеческое безбожие возненавиде.

Святая великомученице Варваро, моли Бога о нас.

Ни сладости красота, ни цвет доброты, ни богатство же, ни сладости юностныя усладиша тя, Варваро славная, Христу уневестившуюся, добрая дево.

Слава: К совершенным подвигом ничтоже явися возбранение немощи женстей, ни юность возраста, Христе: невидимою бо Твоею силою укрепляема.

И ныне: Чини удивишася ангельстии, Пречистая, и человеческая устрашишася сердца о рождестве Твоем. Темже Тя Богородицу верою чтим.

Седален, глас 3-й

В страдании твоем вся удивила еси, яко претерпевши мучителей раны, связания муки и темницы, Варваро прехвальная. Темже и венец с небесе тебе даде Христос, к Немуже, возжелевши усердно, притекла еси: Той благодать подаде тебе, мученице, врачевания источати человеком.

Слава, и ныне: Божественная скиния была еси Слова, едина Пречистая Мати Дево, чистотою Ангелы превозшедшая. Паче всех мене, персть бывша, осквернена плотскими прегрешеньми, очисти молитв Твоих Божественными водами, подающи, Чистая, велию милость.

Песнь 4

Ирмос: Пришел еси от Девы, не ходатай, ни Ангел, но Сам, Господи, воплощся, и спасл еси всего мя человека. Тем зову Ти: слава силе Твоей, Господи.

Святая великомученице Варваро, моли Бога о нас.

Из Девы рождся, даровал еси отроковицам девам кичение низложити льстиваго: темже добропобедная Варвара сего гордыни поругася.

Святая великомученице Варваро, моли Бога о нас.

Прамати хитростьми льстиваго прельстившися первее, пищи изгнана бысть райския; Варвара же сему поругавшися, в небеснем чертозе ныне водворяется.

Слава: Крестом Твоим смерти силу разорил еси: темже, телесе отроковица, Христе, не пощадевши, терпит доблественнейше раны Варвары, твердым умом.

И ныне: Тя пристанище спасения, и стену необориму, Богородице Владычице, вси вернии вемы: Ты бо молитвами Твоими от бед избавляеши души наша.

Песнь 5

Ирмос: Ходатай Богу и человеком был еси, Христе Боже: Тобою бо, Владыко, к светоначальнику Отцу Твоему, от нощи неведения приведение имамы.

Святая великомученице Варваро, моли Бога о нас.

Оконцы треми, бани просвещатися повелевши, таинственно написала еси Крещение, Варваро, троичным светом, души светоносное сущее очищение.

Святая великомученице Варваро, моли Бога о нас.

Сущаго Бога разжегшися ревностию, лжеименных богов сквернавая оплева лица Варвара всехвальная, ругающися отроковица внешнему миродержцу.

Слава: Неистовства лютаго отча уклоншуюся Варвару, разступльшися, абие гора прият, якоже древле приснопамятную первомученицу Феклу, Христу чудодействовавшу.

И ныне: Моли Твоего Сына и Господа, Дево Чистая, плененным избавление от противнаго обстояния на Тя надеющимся, мирное даровати.

Песнь 6

Ирмос: Во глубине греховней содержимь есмь, Спасе, и в пучине житейстей обуреваемь; но якоже Иону от зверя, и мене от страстей возведи, и спаси мя.

Святая великомученице Варваро, моли Бога о нас.

Якоже обещался еси мудрость даровати, Спасе, богонаучену, Тебе ради стоящим пред судищем мучителей, еяже мученица Варвара исполнися.

Святая великомученице Варваро, моли Бога о нас.

Безбожных лесть изобличила еси словом богомудрым, Варваро славная; терпением же дел, мучителей мудрования удивила еси.

Слава: Ранам нещадно строгатися, рубы же власяными твердо востиратися, Христа ради, непорочная страстотерпица тело предаде.

И ныне: Неискусомужно, Дево, родила еси, и вечнуеши Дева, являющи истиннаго Божества, Сына и Бога Твоего, образы.

Кондак, глас 4-й

В Троице благочестно певаемому последовавши Богу, страстотерпице, идольская притупила еси чтилища; посреде же подвига страдальчествующи, Варваро, мучителей прещения не устрашилася еси, мужемудренная, велегласно поющи присно: Троицу чту Едино Божество.

Икос

Уневестившуюся Христу мучением Варвару, сошедшеся, почтим достойно: яко да, тоя молитвами пагубы душетленныя избавльшеся, и губительства, труса и падежа, житие в мире препроводим, сподобившеся со всеми святыми, от века Богу благоугодившими, ходити во свете, и пети с ними, удивил еси, Спасе, Твоя милости, всем человеком, верою исповедающим: Троицу чтим Едино Божество.

Песнь 7

Ирмос: Богопротивное веление беззаконующаго мучителя высок пламень вознесло есть; Христос же простре благочестивым отроком росу духовную, Сый благословен и препрославлен.

Святая великомученице Варваро, моли Бога о нас.

Иже землю погубити, и потребити море, мучитель, суетно свирепствуя, яко игралище лежит Варвары отроковицы под ногами: сего бо поправ, Христос якоже птицу худу связа.

Святая великомученице Варваро, моли Бога о нас.

Ранами нестерпимыми твоему стружему телу всему, обагрену же кровей каплями, свещами претерпела еси палима по ребром, мученице всехвальная, Христа благодарящи, Варваро славная.

Слава: О, безчеловечнаго и немилосерднаго мучителей суровства и множайшаго безбожества! Сосцы бо мученицы якоже в мясосечнице, люте мечи отсецаху, ум утверждающия к подвигоположнику Христу.

И ныне: Святых Святейшую поразумеваем Тя, яко Едину роджшую Бога непременнаго, Дево нескверная, Мати безневестная: всем бо источила еси верным нетление, Божественным рождеством Твоим.

Песнь 8

Ирмос: Пещь иногда огненная в Вавилоне действа разделяше Божиим велением, халдеи опаляющая, верныя же орошающая, поющия: благословите, вся дела Господня, Господа.

Святая великомученице Варваро, моли Бога о нас.

Явися тебе Христос во свете неприступнем, заключенней, о, Варваро, в темнице, дерзати повелевая, и раны врачуя, и радость даруя: темже вперилася еси твоего Жениха рачением.

Святая великомученице Варваро, моли Бога о нас.

Явися, Христе, явленно проречение Твое исполнено: отец бо чадо на смерть предает, самоделатель же заклания быв окаянный родитель Твоея мученицы. Темже с небесе огнем истребися.

Слава: Ангел светел одеждею световидною тя, Христа ради обнаженную, честная Варваро, одеяше, якоже невесту, обходящу страсти: одежди бо, мученице, совлеклася еси, Божественное приемши изменение.

И ныне: Ты от Отца неразлучнаго, во чреве богомужно пожившаго, безсеменно зачала еси, и несказанно родила еси, Богородительнице Пречистая: темже Тя спасение всех нас исповедаем

Песнь 9

Ирмос: Безначальна родителя Сын, Бог и Господь, воплощся от Девы, нам явися, омраченная просветити, собрати расточенная. Тем Всепетую Богородицу величаем.

Святая великомученице Варваро, моли Бога о нас.

Славную имущи прияти кончину мечем, Варваро, мучения твоего, со Иулианиею венцев мученических сподобльшися, глас Божественный услышала еси, исполняющий моления твоя.

Святая великомученице Варваро, моли Бога о нас.

Твоему сочетавшися ныне Всецарю Жениху Христу, облистающися славою, Варваро, божественнаго света, в небесных чертозех, певцы твоя назирай, страстей изменяющи, и приводящи живущему Богу.

Слава: Исполняя твое прошение, Варваро страстотерпице, Христос врачевания подает совершающим твою верою летнюю память. Яко истинно морский песок твоя превзыдоша благославная чудодейства.

И ныне: Чертог была еси, иже паче ума, воплощения Слова, Дево Богородительнице, одеяна славою добродетелей и испещрена. Тем Тя, Всенепорочная, Богородицу возвещаем.

Молитва первая

Святая славная и всехвальная великомученице Христова, Варваро! Предстояще пред святою твоею иконою, страдания твоя мученическая и в них Самаго страстоположника Христа, давшаго тебе не точию еже в Него веровати, но и еже по Нем страдати, похвалами ублажающе, молим тя, известная желания нашего ходатаице: моли с нами и о нас умоляемаго от Своего благоутробия Бога, да милостивно услышит нас, просящих Его благостыню, и не отставит от нас вся ко спасению и житию нужная прошения, и дарует христианскую кончину живота нашего безболезненну, непостыдну, мирну, Божественных Таин причастну; и всем на всяком месте, во всякой скорби и обстоянии, требующим Его человеколюбия и помощи, великую Свою подаст милость, да благодатию Божиею и твоим теплым предстательством, душею и телом всегда в здравии пребывающе, славим дивнаго во святых Своих Бога Израилева, не удаляющаго помощи Своея от нас, всегда, ныне и присно и во веки веков. Аминь.

Молитва вторая

Премудрая и всекрасная святая великомученице Христова Варваро! Блаженна еси, яко премирная мудрость Божия плоть и кровь не яви тебе, но Сам Бог Отец Небесный, Иже тебе, веры ради от невернаго отца оставленную, изгнанную и умерщвленную, в дщерь Себе возлюбленную прият; за тленное земнаго имения наследие плоти нетление дарова; труды мученическия упокоением небеснаго измени Царствия; временное твое житие, смертию Его ради пресеченное, сицевою воспрослави почестию, яко душу с лики небесных вчини духов, тело же, на земли в храме их ангельском положенное, Ангелом заповеда сохранити цело, честно и многочудесно. Блаженна еси, Христу Сыну Божию, Жениху Небесному, уневещанная дево, Егоже доброты твоея Рачителя имети желающи, всю себе страданием, ранами, удов резанием и самыя главы усечением, аки утварьми дражайшими, потщалася еси украсити: да тако, яко жена, верна главе своей мужу, Христу духом и телом соединишися неразлучно, глаголющи: обретох, Егоже возлюби душа моя, удержах Его и не оставих Его. Блаженна еси, яко Святый Дух на тебе почил есть, Имже духовными духовная разсуждати научена, вся духи лукавствия во идолех яко пагубныя отринула еси и Единаго Бога Духа познавши, яко истинная поклонница, духом и истиною кланятися изволила еси, проповеднически глаголющи: Троицу чту Едино Божество. Сию Святую Троицу, Юже в животе и смерти исповеданием и страданием своим прославила еси, умоли о мне, предстательнице моя, яко да и аз всегда тройственною веры, любве и надежды добродетелию Туюжде святую Троицу почитаю. Имам светильник веры, но празден благих дел елеа: ты, мудрая дево, страдальческую плоть твою, крове исполненную и ранами преливающуюся, аки светильник имущая, даждь от елеа твоего, да тем душевную мою свещу украсивши, сподоблюся по тебе в чертог небесный. Пресельник аз есмь на земли и пришлец, якоже вси отцы мои; благ вечных наследнице и блаженная вечери в Царствии Небеснем причастнице, яко в странствии жития, Трапезы Божественныя угодения, сице и во исходе от мира желаемаго сподоби мя напутствования; и егда в конец сном смерти начну усыпати, коснися тогда изнемогающия плоти моея, яко иногда Ангел Илии, глаголющи: востани, яждь и пий: яко да благодатию Божественных Тела и Крове Таин укреплен преиду в крепости яди тоя далекий путь смерти, даже до Горы Небесныя: и тамо, Егоже ты чрез три окна банныя прежде верою, Бога Троицу, узрела еси, Сего купно с тобою лицем к лицу да удостоюся видети и славити Его в нескончаемыя веки. Аминь.

